1759 Ölfusvatnsannáll: Vetur frá jólum með þeim beztu, nema snjósamt var nokkuð milli þorra og þrettánda, og víða var jarðbann af snjó og áfreða einmánuð til enda. ...Vorið var öðruhverju mjög kalt og frostamikið með snjógangi og regni í bland; batnaði með trinitatissunudegi, 10. Junii. ... Hafís kom austan fyrir land um Jónsmessuleytið svo mikill fyrir Rangárvalla- og Árnessýslum, að ekki sást út fyrir af háfjöllum. Hann komst suður á móts við Skaga og var hér við land fram yfir mitt sumar og skóf söl og þang af fjörum. ... Haustið var vætusamt; stillti til með vetrarkomu. Þá sáust nývaxnir fíflar ófölnaðir sumstaðar í veggjum.   

Grímstaðaannáll: Var töstug veðurátta frá nýja árinu og til þorraloka. Snjóflóð og vatnsgangur varð víða fyrir norðan, svo að skemmdust og tók af bæði tún og engjar í sumum stöðum. Einn bæ tók af með mönnum öllum. ... Heyskaparsumar gott og sæmlegir þerrar. Fátt um fisk við sjóinn um haustið, en veðuráttan þó bærileg og í bezta máta frá veturnóttum til jóla.     

Sauðlauksdalsannáll:  Vetur öndverður á Íslandi góður fram til góe, síðan kuldar, því hafís kom þá. ... Í Borgarfirði var kalt mjög með köföldum og hörkum frá 14da Maii, so peningur var inni til Jónsmesu og víða ei sláttur byrjaður fyrr en með Augusto; varð þó nýting góð. 

Höskuldsstaðaannáll: Fjúksamt til þorra. Síðan oft með hlákuvindum óstöðugt. Þann 22. Januarii urðu allvíða í þeim þremur sýslum (Húnavatns-, Skaga – og Eyjafjarðar-) jarðskaðar af skriðum í því mikla steypiregni og ógurlega ofanfalli á túnum og engjum (helzt í Húnavantssýslu).  Misstust í nokkrum stöðum í þeim jarðhlaupum hús, hey, og fé, svo sem á Gunnsteinsstöðum meir en 30 fjár. Og bærinn í Vatnshlíð fórst af öllu nema tvö hús, búr og fjós. Tvær manneskjur dóu þar af sex, sem var bóndi og húsfreyja. Hinar flestar lerskuðust. Þar fórst og ein kýr og einn hestur. Skriða hljóp og á Þrúgsá í Eyjafirði til stórra skemmda. Sagt var þar hefði farizt búandinn. ... Vorið iðuglega kalt með frostum og fjúkstormum frá 3. Maii til Jónsmessu. ... Ís kom nokkur. Ekki kom fiskur á Skaga fyrir Jónsmessu og síðan sjaldgæft. Sumarið oft kalt. ... Haustið oft votsamt og óstöðugt, en gott á aðventu.     

Íslands árbók: Var vetur í meðallagi og engin tiðindi innan lands, vorið hart og kalt fram á sumar, hlutir syðra og vestra með minna móti.

